
 

​
Free to Play ᑐᔅᓯᕋᖅᑐᒧᑦ ᐊᑐᐊᒐᐃᑦ 
 

ᒥᒃᓵᓄᑦ 

Free to Play ᑲᑎᑎᑦᑎᕙᒃᐳᖅ ᑮᓇᐅᔭᖃᖅᑎᑦᑎᔨᓂᒃ, ᓄᓇᓕᖕᓂ ᑐᙵᕕᒋᔭᐅᔪᓂᒃ, ᓄᓇᓕᖕᓂᓗ ᑲᑐᔾᔨᖃᑎᒌᓂᒃ 
ᐃᑲᔪᖅᑐᐃᔪᒪᓪᓗᑎᒃ ᓄᑕᖅᑲᓂᒃ ᓴᙱᓂᕆᔭᐅᔪᒃᑯᑦ ᓯᓚᒥ ᐱᙳᐊᕐᓂᕆᔭᐅᕙᒃᑐᒃᑯᑦ. 

ᐊᓐᓇᐅᒪ ᓄᓇᓕᓐᓂ ᑐᙵᕕᖓᑦ ᑲᑐᔾᔨᖃᑎᖃᖅᐳᑦ ᓄᓇᓕᓐᓂᑦ ᑐᙵᕕᐅᔪᓂᑦ ᑲᓇᑕᒥ ᐊᑐᐃᓐᓇᖃᖅᑎᑦᓯᔪᒪᓪᓗᑎᒃ 
ᑖᔅᓱᒥᖓ ᐱᒻᒪᕆᐅᔪᒥᑦ ᐱᒋᐊᖅᑎᑕᐅᓯᒪᔪᒥᑦ ᓄᓇᕗᒻᒥ ᑲᑐᔾᔨᖃᑎᒌᓄᑦ ᐊᒻᒪ ᓄᓇᓕᓐᓄᑦ. ᐊᓐᓇᐅᒪ $250,000−ᓂᒃ 
ᒪᓂᒪᔪᖃᖅᐳᖅ ᐊᖏᖃᑎᒌᖕᓂᒃᑯᑦ ᑐᓂᓯᓂᕐᒧᑦ ᐱᓕᕆᖃᑎᒌᒃᑐᓄᑦ ᑕᓪᓕᒪᓄᑦ ᑎᑭᓪᓗᒍ ᑲᑐᔾᔨᖃᑎᒌᓄᑦ. 

ᐊᐃᑉᐸᖓᓂ ᑮᓇᐅᔭᖃᖅᑎᑕᐅᓂᖅ ᐊᑐᐃᓐᓇᐅᓕᕐᓂᐊᖅᑐᖅ 2027-ᒥ. ᓂᕈᐊᖅᑕᐅᙱᒃᑯᕕᑦ ᑮᓇᐅᔭᖃᖅᑎᑕᐅᓂᕐᒧᑦ 
2026−ᒥ, ᐱᑐᐃᓐᓇᕆᐊᖃᙱᒃᑯᕕᓪᓘᓐᓃᑦ ᑐᓂᓯᔭᕆᐊᒃᓴᖅ ᐱᓇᔫᑎᒥᒃ, ᑎᓕᐅᖅᐸᑦᑎᒋᑦ ᓇᐅᑦᑎᖅᓱᖁᓪᓗᑎᑦ 
ᑭᖑᓪᓕᕐᒥ ᑮᓇᐅᔭᖃᖅᑎᑕᐅᓂᕐᒧᑦ ᐅᖃᐅᓯᐅᓛᖅᑐᒥᒃ 2027 ᐱᒋᐊᓕᓵᖅᑎᓪᓗᒍ.​
 

ᑎᑭᑕᐅᓇᓱᐊᖅᑐᖅ 

Free to Play ᐃᑲᔪᖅᑐᐃᕙᒃᐳᖅ ᓄᑕᖅᑲᓂᒃ ᐱᑎᑦᓯᕙᒃᓱᓂ ᐱᕕᒃᓴᓂᒃ ᐱᙳᐊᕈᓐᓇᕐᓂᕐᒥᒃ ᓇᖕᒥᓂᖅ 
ᐃᓕᖅᑯᓯᕆᔭᒥᒍᑦ−ᐊᐅᓚᔪᓐᓇᕐᓂᕐᒥᒃ, ᑕᐅᑐᙳᐊᕈᓐᓇᕐᓂᕐᒥᒃ, ᓄᑖᓂᒃ ᐆᒃᑐᕈᓐᓇᕐᓂᕐᒥᒃ, ᐃᓅᖃᑎᖃᖅᐸᖕᓂᕐᒥᒡᓗ 
ᐊᓯᒥᓂᒃ ᐃᓱᒪᖅᓲᑎᒋᔪᒪᔭᒥᓂᒃ. ᐸᖅᑭᔨᑦ ᓄᓇᓕᖕᒥᐅᓪᓗ ᐃᑲᔪᕈᓐᓇᖅᐳᑦ ᓯᓚᒥ ᐱᙳᐊᖅᑎᑦᑎᓂᕐᒥᒃ 
ᐱᕕᒃᓴᖃᖅᑎᑦᑎᓗᑎᒃ, ᐃᓂᒃᓴᖃᖅᑎᑦᓯᓗᑎᒃ, ᐃᓱᒪᖅᓱᕈᓐᓇᕐᓗᑎᒡᓗ ᓄᑕᖅᑲᑦ ᖃᐅᔨᓇᓱᐊᒍᓐᓇᕐᓗᑎᒃ, 
ᐊᑦᑕᕐᓇᙱᑦᑐᒃᑯᑦ ᐊᓄᑖᓂᒃ ᐆᒃᑐᕈᓐᓇᕐᓂᕐᒥᒃ, ᐱᙳᐊᕈᓐᓇᕐᓗᑎᒡᓗ ᓇᖕᒥᓂᖅ ᐱᔪᒪᔭᖏᓐᓂᒃ. 

ᑮᓇᐅᔭᑦ ᑐᕌᒐᖃᖅᑐᑦ ᐃᒪᓐᓇ: 

●​ ᓯᓚᒥ ᐱᙳᐊᕈᓐᓇᕐᓂᖅᓴᐅᓕᕐᓗᑎᒃ;​
 

●​ ᒥᑭᓪᓕᒋᐊᕐᓗᒋᑦ ᑐᓗᖅᑕᕈᑏᑦ ᑭᒡᓕᖃᖅᑎᑦᓯᕙᒃᑐᑦ ᖃᐅᑕᒫᑦ ᓯᓚᒥ ᐱᙳᐊᕐᕕᐅᔪᓐᓇᖅᑐᓂᒃ;​
 

●​ ᐃᑲᔪᖅᐸᒡᓗᑎᑦ ᖃᓄᐃᙱᑦᓯᐊᕐᓂᕐᒧᑦ, ᖁᓱᙱᓐᓂᕐᒧᑦ, ᖃᓄᐃᙱᑦᓯᐊᖅᑐᓄᓪᓗ ᐱᕙᓪᓕᐊᓂᕆᔭᐅᔪᓄᑦ 
ᓄᑕᖅᑲᓄᑦ ᓄᓇᑦᓯᓐᓂ; ᐊᒻᒪᓗ​
 

●​ ᐃᑲᔪᕐᓗᑎᒃ ᐊᑯᓂᐅᔪᒃᑯᑦ ᐊᓯᔾᔨᕐᓂᐅᔪᒥᒃ ᐱᒻᒪᕆᐅᒋᔭᖃᖅᑐᓂᒃ ᓯᓚᒥ ᐱᙳᐊᕐᓂᖅ ᐱᒻᒪᕆᐅᓂᖓᓂᒃ 
ᓄᑕᕋᐅᓂᕐᒧᑦ. 

 



 

ᑭᓲᖕᒪᑦ ᓯᓚᒥ ᐱᙳᐊᕐᓂᖅ? 

ᓯᓚᒥ ᐱᙳᐊᕐᓂᖅ ᐃᒪᓐᓇᐅᕗᖅ, ᓄᑕᖅᑲᑦ ᓂᕈᐊᕆᔭᖃᖅᐸᒃᓱᑎᒃ ᐃᓚᐅᔪᒪᓪᓗᑎᒃ ᐱᓕᕆᐊᒃᓴᓂᒃ ᓯᓚᒥ 
ᖁᕕᐊᓱᒍᒪᓂᕐᒧᑦ ᖁᕕᐊᓱᖕᓂᕐᒧᓪᓗ, ᑕᓯᐅᖅᑕᐅᓪᓗᑎᒃ ᓇᖕᒥᓂᖅ ᖃᐅᔨᔪᒪᔭᒥᓄᑦ ᐱᔪᒪᓂᕆᔭᒥᓄᓪᓗ. 
ᐱᕕᖃᖅᑎᑦᓯᕙᒃᐳᖅ ᖃᐅᔨᓇᓱᐊᖕᓂᕐᒥᒃ, ᓄᑖᓂᒃ ᐆᒃᑐᕈᓐᓇᕐᓂᕐᒥᒃ, ᐱᙳᐊᕈᓐᓇᕐᓂᕐᒥᒡᓗ ᓇᖕᒥᓂᖅ, 
ᐃᒪᓐᓇᐅᒐᔪᒃᐸᒃᓱᓂ ᐊᓯᖏᓐᓂᒃ ᓄᑕᖅᑲᓂᒃ, ᑲᒪᔨᒋᔭᐅᔪᓂᒃ, ᓄᓇᓕᖕᒥᐅᑕᓂᒡᓗ. ᓯᓚᒥ ᐱᙳᐊᕐᓂᖅ ᐱᕕᒃᓴᐅᕗᖅ 
ᓄᑕᖅᑲᓄᑦ ᑲᑎᙵᖃᑎᖃᕐᓂᕐᒥᒃ ᓄᓇᒥᒃ, ᐅᔭᖅᑲᓕᒫᑦ, ᑰᓕᒫᑦ, ᐊᐳᑎᓕᒫᓪᓗ ᐃᑲᔪᖅᐸᒃᓱᑎᒃ ᐃᒻᒥᓂᒃ 
ᑐᑭᓯᕚᓪᓕᕐᓂᕐᒥᒃ, ᐃᓂᒋᔭᒥᓂᒃ, ᖃᓄᕐᓗ ᐊᕙᑎᒥᒃ ᑲᒪᑦᓯᐊᕈᓐᓇᕐᓂᕐᒥᒃ. 

ᓯᓚᒥ ᐱᙳᐊᕐᓂᖅ ᐅᑯᓂᖓ ᐃᓚᖃᕈᓐᓇᖅᑐᖅ: 

●​ ᐅᓪᓚᖕᓂᖅ, ᒪᔪᕋᕐᓂᖅ, ᐳᐊᕐᕆᔭᕐᓂᖅ, ᐃᒡᓗᓕᐅᕐᓂᖅ, ᓯᒡᔭᕐᓂᖅ, ᐅᐃᔾᔮᕐᓂᖅ, ᑕᐅᑐᙳᐊᕐᓂᖅ, ᐊᒻᒪᓗ 
ᐱᙳᐊᕐᓂᖅ 

●​ ᐱᙳᐊᖃᕐᓂᖅ ᓄᓇᒥᙶᖅᑐᓂᒃ ᐱᖁᑎᓂᒃ ᓲᕐᓗ ᐅᔭᖅᑲᓂᒃ, ᒪᕐᕋᕐᓂᒃ, ᐃᒪᕐᒥᒃ, ᓯᐅᕋᕐᒥᒃ, ᐃᕕᒃᓱᒐᕐᓂᒃ, 
ᐊᐳᑎᒥᒡᓘᓐᓃᑦ 

●​ ᓄᑖᓂᒃ ᐆᒃᑐᕈᓐᓇᕐᓂᕐᒥᒃ, ᐃᓱᒪᒋᔭᐅᔪᓂᒃ ᐆᒃᑐᕐᓂᖅ, ᐊᒻᒪ ᐃᓕᑦᑎᕙᓪᓕᐊᓂᖅ ᐊᒃᓱᕈᕐᓇᖅᑐᓂᒃ ᐊᒻᒪ 
ᓇᓗᓇᖅᑐᓂᒃ ᑲᒪᔪᓐᓇᕐᓂᕐᒥᒃ​
 

ᐱᔾᔪᑎ 

ᐃᓄᖕᓄᑦ, ᓄᑕᕋᐅᓂᖅ ᐊᒃᑐᐊᓂᖃᐃᓐᓇᐅᔭᖅᐳᖅ ᓄᓇᒧᑦ, ᓯᓚ ᐊᓯᔾᔨᖅᐸᓪᓕᐊᓂᖓᓄᑦ, ᐊᒻᒪ ᐱᓕᕆᓗᑎᒃ 
ᐃᓕᑦᑎᕙᓪᓕᐊᓂᕐᒧᑦ. ᓱᕈᓰᑦ ᓴᙱᔫᓕᓲᑦ ᖁᓱᙱᑦᑐᑎᒡᓗ ᐊᓃᑲᑕᒃᓱᑎᒃ−ᐊᐅᓪᓚᑲᑕᒃᓱᑎᒃ ᓄᓇᒃᑯᑦ, ᐱᙳᐊᖅᓱᑎᒃ, 
ᖁᙱᐊᖅᓱᑎᒃ, ᐃᓕᑦᑎᕙᓪᓕᐊᓪᓗᑎᒡᓗ ᐃᓐᓇᕐᓂᑦ, ᐃᓚᖏᓐᓂᑦ, ᓄᓇᓕᖏᓐᓂᓪᓗ. 

ᐅᓪᓗᒥ, ᐊᒥᓱᑦ ᐃᓄᐃᑦ ᓄᑕᖅᑲᑦ ᐃᓯᖅᓯᒪᓂᖅᓴᐅᕙᒃᐳᑦ ᑕᓚᕖᓴᒃᑯᓪᓗ, ᐊᓃᙱᓐᓂᖅᓴᐅᕙᒃᓱᑎᒃᓗ ᓄᓇᒥ 
ᐃᓚᐅᙱᓐᓂᖅᓴᐅᓪᓗᑎᒡᓘᓐᓃᑦ ᐋᖅᑭᒃᓱᖅᑕᐅᓯᒪᙱᑦᑐᓂᒃ ᐱᙳᐊᕐᓂᕆᔭᐅᕙᒃᑐᓂᒃ. ᐃᓄᒋᐊᓗᐊᖅᑐᑦ ᐃᒡᓗᐃᑦ, 
ᓯᓚᒥ ᐃᓂᒃᓴᖃᑦᑎᐊᙱᓐᓂᖅ ᓄᓇᓕᖕᓂ, ᐊᑦᑕᕐᓇᖅᑕᐃᓕᒪᓂᕐᒧᑦ ᐃᓱᒫᓘᑕᐅᔪᑦ, ᐅᓄᙱᓐᓂᖅᓴᓪᓗ ᐱᕕᒃᓴᑦ 
ᐋᖅᑭᒃᓱᖅᓯᒪᙱᑦᑐᓄᑦ ᐱᓕᕆᐊᒃᓴᓄᑦ ᐊᔪᕐᓇᕐᓂᖅᓴᐅᑎᑦᑎᕙᒃᐳᖅ ᓄᑕᖅᑲᓄᑦ ᐱᙳᐊᕆᐊᒃᓴᖅ, ᖃᐅᔨᓇᓱᒋᐊᒃᓴᖅ, 
ᐃᓕᑦᑎᕙᓪᓕᐊᔭᕆᐊᒃᓴᕐᓗ ᐃᓄᐃᑦ ᖃᐅᔨᒪᓂᑐᖃᖏᑎᒍᑦ ᐃᑲᔪᖅᑐᖅᑕᐅᓯᒪᔪᒃᑯᑦ. 

ᖃᑕᙳᑎᒌᑦ ᓄᓇᓖᓪᓗ ᐱᒻᒪᕆᐅᑎᑦᓯᒐᓗᐊᖅᑎᓪᓗᒋᑦ ᓯᓚᒥ ᐱᙳᐊᕐᓂᕐᒥᒃ ᓄᓇᒥᓗ ᐱᓕᕆᐊᒃᓴᓂᒃ, ᓵᙵᒐᔪᒃᐳᑦ 
ᐊᔭᖅᑭᑦᑕᕈᑎᓂᒃ ᓲᕐᓗ ᐱᖁᑎᖃᑦᓯᐊᙱᓐᓂᕐᒥᒃ, ᐃᖅᑲᓇᐃᔭᖅᑎᑭᒃᓴᕐᓂᕐᒥᒃ, ᐊᑦᑕᕐᓇᙱᑦᑐᒥᒡᓗ, 
ᐊᑐᖅᑕᐅᔪᓐᓇᖅᑐᓂᒃ ᐃᓂᒃᓴᓂᒃ. ᑕᒪᒃᑯᐊ ᐊᓂᒍᖅᑎᓐᓇᓱᐊᒋᐊᓖᑦ ᐃᓱᓕᑦᑕᖅᑎᑦᓯᕙᒃᐳᑦ ᐱᕕᒃᓴᓂᒃ ᐃᓄᖕᓄᑦ 
ᓄᑕᖅᑲᓄᑦ ᖁᕕᐊᒋᔭᖃᕐᓂᕐᒥᒃ ᐃᓱᒪᖅᓱᕐᓗᑎᒃ ᐱᙳᐊᕐᓂᕐᒥᒃ, ᐃᖃᐃᓕᓴᕐᓂᕐᒥᒃ, ᐃᓕᖅᑯᓯᑐᖃᕐᒥᒃ 
ᐃᓕᑦᑎᕙᓪᓕᐊᓂᕐᒥᒃ, ᐊᒃᑐᐊᓂᕆᔭᐅᔪᓂᒡᓗ ᓄᓇᒧᑦ ᓄᓇᓕᖕᒧᓪᓗ. 

ᐊᑭᖃᙱᑦᑐᖅ ᐱᙳᐊᕐᓂᖅ ᑕᒪᑐᒥᖓ ᐊᒃᓱᕉᑕᐅᔪᒥᒃ ᐅᖃᐅᓯᖃᖅᐳᖅ. 

ᑖᓐᓇ ᐱᓕᕆᐊᖑᔪᖅ ᒪᓂᒪᑎᑦᓯᕙᒃᐳᖅ ᐊᑭᖃᙱᑦᑐᓂᒃ ᐱᕕᒃᓴᓂᒃ ᐃᑲᔪᖅᐸᒃᑐᓂᒃ ᐃᓄᖕᓂᒃ ᓄᑕᖅᑲᓂᒃ 
ᐱᕕᒃᓴᖃᕐᓂᖅᓴᐅᓗᑎᒃ ᐆᒻᒪᕆᖕᓂᕐᒥᒃ, ᐱᙳᐊᕐᓂᕐᒥᒃ, ᐃᓕᑦᑎᕙᓪᓕᐊᓂᕐᒥᒡᓗ ᐊᑕᐅᑦᓯᒃᑯᑦ−ᐱᕚᓪᓕᖅᑎᑦᓯᓂᕐᒥᒃ 
ᖃᓄᐃᙱᑦᓯᐊᕈᓐᓇᕐᓂᕐᒥᒃ, ᖁᓱᙱᓐᓂᕐᒥᓂᒃ, ᐃᓕᖅᑯᓯᑐᖃᕐᒥᓂᒃ ᑭᓇᐅᓂᕐᒥᓂᒃ, ᐃᒃᐱᒋᔭᖃᕐᓂᕐᒥᒡᓗ 
ᓄᓇᓕᖕᒥᐅᑕᐅᓂᕐᒥᓂᒃ. 

ᓯᓚᒥ ᐱᙳᐊᕐᓂᕐᒧᑦ ᐱᕈᖅᑎᑦᓯᒑᖓᑦᑕ, ᐅᑯᓂᖓ ᐱᕈᖅᑎᑦᓯᓲᖑᕗᒍᑦ: 

●​ ᖃᓄᐃᙱᑦᓯᐊᕐᓂᖅᓴᑦ, ᖁᕕᐊᓱᖕᓂᖅᓴᐅᔪᑦ ᓄᑕᖅᑲᑦ: ᓯᓚᒥ ᐱᙳᐊᕐᓂᖅ ᐱᕚᓪᓕᖅᑎᑦᓯᕙᒃᐳᖅ ᑎᒥᒃᑯᑦ 
ᐃᓱᒪᒃᑯᓪᓗ ᖃᓄᐃᙱᑦᓯᐊᕐᓂᕐᒥᒃ, ᐃᑲᔪᖅᐸᒃᓱᓂ ᓄᑕᖅᑲᓂᒃ ᐆᒻᒪᕆᑦᑎᐊᖏᓐᓇᕐᓂᕐᒥᒃ, 
ᒥᑭᒡᓕᒋᐊᖅᑎᑦᑎᓪᓗᓂ ᑕᖃᓂᕐᒥᒃ, ᖁᕕᐊᓱᖕᓂᕐᒥᒃ, ᖁᓱᔪᓐᓃᖅᑎᑦᓯᕙᓪᓕᐊᓂᕐᒥᒡᓗ ᐊᓂᒍᐃᔪᓐᓇᕐᓂᕐᒥᒡᓗ. 

●​ ᖃᐅᔨᔪᒪᔭᖃᕐᓂᖅ ᐊᒻᒪ ᐃᓱᒪᒃᓴᖅᓯᐅᕈᓐᓇᑦᓯᐊᕐᓂᖅ ᐃᓅᓯᕐᒧᑦ: ᓯᓚᒥ ᐱᙳᐊᕐᓂᖅ ᐱᑎᑦᓯᕙᒃᐳᖅ ᓄᑕᖅᑲᓂᒃ 
ᐃᓂᒃᓴᒥᒃ ᑕᐅᑐᙳᐊᕈᓐᓇᕐᓂᕐᒥᒃ, ᐊᑲᐅᙱᓕᐅᕈᑎᓂᒃ ᐋᖅᑭᒃᓯᔪᓐᓇᕐᓂᕐᒥᒃ, ᐊᒻᒪ ᖃᐅᔨᓇᓱᐊᖕᓂᕐᒥᒃ. 
ᓄᑖᓂᒃ ᐆᒃᑐᕐᓂᒃᑯᑦ ᖃᐅᔨᕙᓪᓕᐊᓂᒃᑯᓪᓗ, ᓄᑕᖅᑲᑦ ᐃᓕᑦᑎᕙᒃᐳᑦ ᓄᑖᓂᒃ ᐆᒃᑐᕈᓐᓇᕐᓂᕐᒥᒃ, 
ᓱᖏᐅᑎᔪᓐᓇᕐᓂᕐᒥᒃ ᐊᒃᓱᕈᕐᓇᖅᑐᓄᑦ, ᐃᓱᒪᒃᓴᖅᓯᐅᕈᓐᓇᑦᑎᐊᕐᓂᕐᒥᒡᓗ−ᐊᔪᕈᓐᓃᖅᑕᐅᕙᒃᑐᑦ 
ᓄᑕᕋᐅᓂᕐᒥᓄᑦ ᐅᖓᑖᓄᑦ. 

●​ ᖃᑕᙳᑎᒌᑦ ᑲᑎᙵᔪᑦ ᓴᙱᓂᖅᓴᓪᓗ ᓄᓇᓖᑦ: ᓄᑕᖅᑲᑦ ᐱᙳᐊᖃᑎᒌᒃᑳᖓᑕ, ᖃᑕᙳᑎᒌᑦ ᐊᓂᒑᖓᒥᒃ, 
ᓴᓂᓪᓕᕇᑦ ᑲᑎᓪᓗᑎᒃ, ᓄᓇᓖᓪᓗ ᖃᓂᒌᖕᓂᖅᓴᐅᓕᖅᓱᑎᒃ. ᓯᓚᒥ ᐱᙳᐊᕐᓂᖅ ᓴᙱᒃᑎᒋᐊᖅᑎᑦᓯᕙᒃᐳᖅ 
ᐃᓅᖃᑎᒌᒃᐸᖕᓂᕐᒧᑦ ᑐᙵᕕᒋᔭᐅᔪᒥᒃ ᓄᓇᓕᖕᓂ, ᐃᓄᖕᓂᒃ ᑲᑎᑎᑦᓯᕙᒃᓱᓂ 
ᐆᒻᒪᕆᐊᖅᑎᑦᓯᒃᑲᓐᓂᖅᐸᒃᓱᓂᓗ ᐊᒥᖅᑳᕈᑕᐅᕙᒃᑐᓂᒃ ᐃᓂᒋᔭᐅᕙᒃᑐᓂᒃ ᓲᕐᓗ ᒥᕐᙳᐃᖅᓯᕐᕕᖕᓂᒃ ᓯᓚᒥ 
ᐱᙳᐊᕐᕕᖕᓂᒡᓗ.​
 

ᐱᒻᒪᕆᐅᔪᑦ ᐅᓪᓗᐃᑦ 

●​ ᐃᓚᐅᖃᑕᐅᔪᒪᔪᓄᑦ ᒪᑐᐃᖅᑐᖅ: ᕕᕗᐊᕆ 5, 2026 

●​ ᐃᓚᐅᖃᑕᐅᔪᒪᓂᕐᒧᑦ ᒪᑐᕝᕕᒃ: ᒫᑦᓯ 6, 2026 

●​ ᐱᓇᔪᒃᑐᑦ ᖃᐅᔨᒃᑲᖅᑕᐅᓛᖅᑐᑦ: ᐊᐃᕆᓕ 1, 2026 

●​ ᐊᖏᖃᑎᒌᖕᓂᒃᑯᑦ ᑐᓂᓯᓂᕐᒧᑦ ᐱᓕᕆᖃᑎᒌᖕᓂᖅ: ᐊᐃᕆᓕ 14 ᐊᒻᒪ 16, 2026​
 

ᐱᔪᓐᓇᖅᑎᑕᐅᔪᑦ 

ᐊᔪᖅᑎᑕᐅᙱᑦᑐᑦ ᑲᑐᔾᔨᖃᑎᒌᑦ 

ᑐᓂᓯᓂᐊᕐᓗᓂ ᐃᓚᐅᖃᑕᐅᔪᒪᔾᔪᑎᒥᒃ, ᑲᑐᔾᔨᖃᑎᒌᑦ ᑎᑎᕋᖅᑕᐅᓯᒪᓗᑎᒃ ᑮᓇᐅᔭᓕᐅᕋᓱᐊᖅᑎᐅᙱᓪᓗᑎᒃ, 

ᑮᓇᐅᔭᓕᐅᕋᓱᐊᖅᑎᐅᙱᓪᓗᑎᒃ ᑲᑐᔾᔨᖃᑎᒌᑦ, ᐅᕝᕙᓘᓐᓃᑦ ᕼᐋᒻᒪᓚᒃᑯᑦ ᓄᓇᕗᒻᒥ. 

ᐊᔪᖅᑎᑕᐅᔪᑦ ᑲᑐᔾᔨᖃᑎᒌᑦ 

ᐊᑖᓃᑦᑐᑦ ᑲᑐᔾᔨᖃᑎᒌᖑᔪᑦ ᐃᓚᐅᔪᒪᔾᔪᑎᒥᓂᒃ ᑐᓂᓯᔪᓐᓇᙱᑦᑐᑦ: 

●​ ᑮᓇᐅᔭᓕᐅᒃᑎᑦ ᑲᑐᔾᔨᖃᑎᒌᑦ; 

●​ ᑎᒥᙳᖅᑎᑕᐅᓯᒪᙱᑦᑐᑦ ᑮᓇᐅᔭᓕᐅᒃᑎᐅᙱᑦᑐᑦ; 

●​ ᓇᖕᒥᓂᕆᔭᐅᔪᑦ ᑮᓇᐅᔭᓕᐅᒃᑎᐅᙱᑦᑐᑦ ᐱᓕᕆᕝᕕᐅᕙᒃᑐᑦ, ᐃᓚᒋᔭᐅᓪᓗᑎᒃ ᓇᖕᒥᓂᕆᔭᐅᔪᓄᑦ 
ᑲᑐᔾᔨᖃᑎᒌᑦ, ᓇᖕᒥᓂᓕᖕᓄᑦ ᑲᑐᔾᔨᖃᑎᒌᑦ, ᐊᒻᒪ ᐃᒡᓗᐃᑦ ᑲᑎᙵᔪᑦ ᑲᑐᔾᔨᖃᑎᒌᑦ; 

●​ ᐃᓄᑐᐃᓐᓇᐃᑦ. 

ᐊᔪᖅᑎᑕᐅᙱᑦᑐᑦ ᐱᓕᕆᐊᖑᔪᑦ 

ᐱᓕᕆᐊᒃᓴᐃᑦ ᐃᒪᐃᑦᑕᕆᐊᖃᖅᐳᑦ: 

●​ ᓄᓇᕗᒻᒥ ᐱᓕᕆᐊᖑᓲᑦ 

●​ ᐃᑲᔪᖅᓱᕐᓗᒍ ᑐᕌᒐᕆᔭᐅᔪᖅ Free to Play 

ᖃᐅᔨᒪᔭᕆᐊᓕᒃ: ᐋᖅᑭᒃᓱᖅᑕᐅᓯᒪᔪᑦ, ᐃᓐᓇᕐᓄᑦ−ᐊᐅᓚᑕᐅᔪᑦ ᐱᙳᐊᕐᓃᑦ ᖃᓄᐃᓕᐅᕈᑎᓪᓘᓐᓃᑦ (ᓲᕐᓗ ᐊᐅᓪᓚᕐᓂᖅ 
ᐱᒡᒍᓴᐅᑎᓂᕐᒧᑦ, ᐱᖁᑎᑦ ᒪᒃᑯᒃᑐᓄᑦ ᐱᙳᐊᕐᓂᕐᒧᑦ ᐱᙳᐊᖅᑎᓄᑦ, ᐊᔪᙱᓐᓂᕐᓄᑦ ᐃᓕᓐᓂᐊᖅᓯᓐᓈᑦ ᑲᑎᒪᓂᖅ, 

ᐊᓯᖏᓪᓗ) ᑮᓇᐅᔭᖃᖅᑎᑕᐅᔪᓐᓇᙱᑦᑐᑦ. ᖃᐅᔨᒋᐊᕐᕕᒋᓗᒋᑦ grants@annauma.ca ᑐᑭᓯᒋᐊᒃᑲᓐᓂᕈᒪᒍᕕᑦ 
ᑮᓇᐅᔭᓂᒃ ᐊᑐᐃᓐᓇᐅᔪᓂᒃ ᑕᐃᒪᐃᑦᑐᓄᑦ ᐱᓕᕆᐊᒃᓴᓄᑦ. 

ᓯᓚᒥ ᐱᙳᐊᖅᑕᐅᕙᒃᑐᑦ ᐃᓗᓕᖏᑦ 

ᐱᕙᒌᔭᖅᑐᖃᓕᕌᖓᑦ ᓯᓚᒥ ᐱᙳᐊᕐᓂᕆᔭᐅᔪᒥᒃ, ᓄᓇᓖᑦ ᑲᑐᔾᔨᖃᑎᒌᓪᓗ ᑕᐅᑐᒐᖃᕈᓐᓇᖅᐳᑦ ᑎᓴᒪᓂᒃ 
ᐱᓪᓗᐊᑕᕐᓂᒃ ᑲᔪᓯᓂᖃᑦᓯᐊᖅᑐᓄᑦ ᐱᓕᕆᐊᒃᓴᓄᑦ: 

●​ ᐊᑐᐃᓐᓇᖃᕐᓂᖅ ᓯᓚᒥ ᐃᓂᒋᔭᐅᕙᒃᑐᓂᒃ ᐱᖁᑎᓂᒡᓗ: ᓇᓗᙱᑦᓯᐊᕐᓗᒋᑦ ᓄᑕᖅᑲᑦ ᐱᐅᔪᓂᒃ ᓯᓚᒥ 
ᐃᓂᖃᑦᓯᐊᕋᓗᐊᕐᒪᖔᑕ ᐱᖁᑎᓂᒡᓗ ᑎᓕᐅᕆᔪᓂᒃ ᐱᙳᐊᕐᓂᕐᒥᒃ, ᓲᕐᓗ ᓴᓇᕐᕈᑎᓂᒃ 
ᑐᖅᑯᖅᓯᓯᒪᕝᕕᖕᓂᒡᓘᓐᓃᑦ ᐱᖁᑎᓄᑦ. 

●​ ᐱᓕᒻᒪᒃᓴᕐᓂᖅ ᐊᒻᒪ ᐃᑲᔪᖅᓱᐃᓂᖅ: ᐱᕕᒃᓴᖃᖅᑎᑦᓯᓗᑎᒃ ᑲᒪᔨᓂᒃ, ᐃᓕᓴᐃᔨᓂᒃ, ᐊᒻᒪ ᓄᓇᖅᑲᑎᒌᓂᒃ 
ᐃᓕᑦᑎᓗᑎᒃ ᖃᓄᖅ ᐅᔾᔨᕐᓇᖅᓯᑎᑦᓯᔪᓐᓇᕐᒪᖔᑕ ᐊᒻᒪ ᐊᔪᕆᖅᓲᔾᔨᔪᓐᓇᕐᒪᖔᑕ ᓯᓚᒥ ᐱᙳᐊᕈᓯᕐᓂᒃ. 

●​ ᐃᑲᔪᖅᓱᐃᔪᑦ ᐊᑐᐊᒐᑦ: ᐋᖅᑭᒃᓯᓗᑎᒃ ᐅᕝᕙᓘᓐᓃᑦ ᐋᖅᑭᒋᐊᖅᓯᓗᑎᒃ ᐊᑐᐊᒐᕐᓂᒃ ᐊᒻᒪ ᐃᑲᔫᑎᒃᓴᓂᒃ ᓯᓚᒥ 
ᐱᙳᐊᕐᓂᖅ ᐊᔪᕐᓇᙱᓐᓂᖅᓴᐅᑎᑦᓯᔪᓂᒃ ᐃᓚᓕᐅᔾᔭᐅᓗᑎᒃ ᐱᓕᕆᐊᓄᑦ ᐃᑲᔫᑕᐅᔪᓐᓇᖅᑐᓪᓗ 
ᐊᐅᓚᑦᑎᔾᔪᑕᐅᓗᑎᒃ ᐊᑦᑕᕐᓇᖅᑐᓂᒃ. 

●​ ᓄᓇᓕᖕᒥᐅᑦ ᐃᓚᐅᑎᑕᐅᓂᖏᑦ: ᐃᓚᐅᑎᓪᓗᒋᑦ ᖃᑕᙳᑎᒌᑦ, ᑲᒪᔨᒋᔭᐅᔪᑦ, ᓄᓇᓕᖕᒥᐅᓪᓗ 
ᑐᑭᓯᐅᒪᖁᓪᓗᒋᑦ ᐃᑲᔪᖅᑐᐃᔪᒪᓪᓗᑎᒡᓗ ᓯᓚᒥ ᐱᙳᐊᕐᓂᕆᔭᐅᕙᒃᑐᓂᒃ ᐊᒃᑐᐊᓂᓕᖕᓂᒡᓗ ᐊᑦᑕᕐᓇᖅᑐᓂᒃ. 

ᐆᒃᑑᑏᑦ ᐊᔪᖅᑎᑕᐅᙱᑦᑐᓄᑦ ᐱᓕᕆᐊᖑᔪᓄᑦ 

ᑖᒃᑯᐊ ᐆᒃᑑᑏᑦ ᐱᔪᒥᓇᖅᓯᑎᑦᓯᓇᓱᒃᐳᑦ ᐃᓱᒪᒋᔭᐅᔪᓂᒃ. ᑐᙵᓱᒃᑎᑦᓯᕗᒍᑦ ᐃᓱᒪᒋᔭᐅᑦᓯᐊᖅᓯᒪᔪᓂᒃ ᐅᖃᐅᓯᖃᖅᑐᓂᒃ 
ᓄᓇᓕᑦᓯᓐᓂ ᐱᔭᐅᔭᕆᐊᓕᖕᓂᒃ ᑎᓕᐅᖅᐸᔅᓯᓗ ᕿᓂᖁᓪᓗᑎᑦ ᐱᓕᕆᐊᒃᓴᓂᒃ ᑖᑦᓱᒪ ᐅᖓᑖᓃᑦᑐᓂᒃ. 

●​ ᕼᐋᒻᓚᒋᔭᐅᔪᖅ ᑲᑎᑎᑦᓯᕙᒃᐳᖅ ᑲᑐᔾᔨᖃᑎᒌᓂᒃ ᐱᓕᕆᖃᑎᖃᖅᐸᒃᑐᓂᒃ ᓄᑕᖅᑲᓂᒃ, ᐃᓐᓇᕐᓂᒃ, 
ᓄᓇᓕᖕᒥᐅᓂᒡᓗ ᐱᓕᕆᖃᑎᒌᒃᓱᑎᒃ ᓴᖅᑭᑎᑦᓯᔪᒪᓪᓗᑎᒃ ᑕᐅᑐᖅᑰᖅᑕᐅᔪᒥᒃ ᓯᓚᒥ ᓄᓇᒥᓗ 
ᐱᙳᐊᕐᓂᕆᔭᐅᕙᒃᑐᒥᒃ. ᕼᐋᒻᓚᑦᑯᑦ ᑐᓴᐅᒪᑎᑦᓯᕙᒃᐳᑦ ᐱᓕᒻᒪᒃᓴᖅᐸᒃᓱᑎᒡᓗ ᐱᙳᐊᖕᓂᖕᒧᑦ 
ᐊᑦᑕᖕᓇᕈᓐᓇᖕᓂᖕᒧᓪᓗ ᐱᓕᕆᖃᑎᒌᓕᖅᐸᒃᓱᑎᒡᓗ ᐸᖕᓇᐃᓂᐊᕐᓗᑎᒃ ᓯᓚᒥ ᐱᙳᐊᒐᒃᓴᓂᑦ. ᐱᓕᕆᐊᒃᓴᑦ 
ᐃᓚᖃᑐᐃᓐᓇᕆᐊᖃᖅᐳᑦ ᐊᖅᑯᑎᑦ ᒪᑐᓯᒪᓚᐅᑲᒡᓗᒋᑦ ᓯᓚᒥ ᐱᙳᐊᕆᐊᖅᑐᕐᓗᑎᒃ, ᓄᓇᒥ ᐱᓕᕆᑎᑦᓯᓗᑎᒃ, 
ᐃᑲᔪᖅᑐᐃᓗᑎᒃ ᑭᖑᕚᕇᑦ ᐱᙳᐊᕈᓯᖏᓐᓂᒃ, ᐊᒻᒪ ᐃᖅᑲᓇᐃᔭᖅᑎᓂᒃ ᐊᒻᒪ ᐊᑭᓕᖅᓱᖅᑕᐅᙱᓪᓗᑎᒃ 
ᐱᓕᕆᑎᑦᓯᕙᒡᓗᑎᒃ ᓯᓚᒥ ᐱᙳᐊᖅᑐᓂᒃ ᒥᕐᙳᐃᖅᓯᕐᕕᖕᓂ ᐊᒻᒪ ᐃᓄᒋᐊᒃᑐᒃᑯᕕᖕᓂ. 

●​ ᑮᓇᐅᔭᓕᐅᒃᑎᐅᙱᑦᑐᑦ ᑲᑐᔾᔨᖃᑎᒌᑦ ᖃᐅᔨᓴᖃᑦᑕᖅᐳᑦ ᓯᓚᒥ ᐱᙳᐊᕈᓯᑐᖃᕐᓂᒃ ᐃᓄᖕᓄᑦ 
ᓴᖅᑭᑦᑎᕙᒃᓱᑎᒡᓗ ᐃᑲᔫᑎᒃᓴᓂᒃ ᑎᓕᐅᕈᑎᒃᓴᓂᒃ ᐸᐃᕆᕝᕕᖕᓄᑦ, ᐃᓕᓐᓂᐊᕐᕕᖕᓄᑦ, ᐊᓯᖏᓐᓄᓪᓗ 
ᓄᑕᖅᑲᓄᑦ ᑐᕌᖓᔪᓂᒃ ᑲᑐᔾᔨᖃᑎᒌᓂᒃ ᐃᓚᓕᐅᔾᔨᖁᓪᓗᒋᑦ ᓯᓚᒥ ᐱᙳᐊᕈᓯᑐᖃᕐᓂᒃ ᐱᓕᕆᐊᖏᓐᓂᒃ. 

●​ ᐸᐃᕆᕝᕕᒃ ᐋᖅᑭᒃᓯᕙᒃᐳᖅ ᑕᐅᑐᙳᐊᖅᑕᐅᔪᒥᒃ ᓄᑖᒧᑦ ᐋᖅᑭᒃᓱᖅᑕᐅᒃᑲᓐᓂᖅᓯᒪᔪᒧᓪᓘᓐᓃᑦ ᓯᓚᒥ 
ᐱᙳᐊᕐᕕᐅᓇᔭᖅᑐᒥᒃ ᐱᓕᕆᖃᑎᖃᖅᓱᑎᒃ ᓯᓚᒥ ᐱᙳᐊᕐᓂᕐᒧᑦ ᐅᖃᐅᔾᔪᐃᔨᓂᒃ ᐃᓐᓇᕐᓂᒡᓗ. 
ᐱᓕᕆᖃᑎᖃᖅᓱᑎᒃ ᓄᓇᒥᒃ ᑎᑎᕋᐅᔭᖅᑎᒥᒃ, ᓯᓚᒥ ᐱᙳᐊᕐᕕᒋᓂᐊᖅᑕᒥᓂᒃ ᓄᓇᒥᙶᕐᓂᖅᓴᐅᑎᑦᓯᕗᑦ. 
ᐊᒥᖅᑳᖃᑎᖃᓚᐅᖅᓱᑎᒃ ᑐᓴᖅᑕᐅᔪᒃᓴᓂᒃ ᐱᙳᐊᕐᓂᕐᒧᑦ ᐊᑦᑕᕐᓇᕈᓐᓇᖅᑐᓄᓪᓗ ᓄᓇᓕᖕᒥᐅᓄᑦ, 
ᐋᖅᑭᒃᓯᕙᒃᐳᑦ ᐊᑐᐊᒐᕐᓂᒃ ᐊᑐᕐᓂᐊᕐᓗᓂ ᐱᙳᐊᕐᕕᖕᒥᒃ ᓇᖕᒥᓂᖅ ᐱᓕᕆᐊᒃᓴᕆᔭᒥᓄᑦ 
ᐊᒥᖅᑳᖃᑎᖃᕐᓂᐊᕐᓗᓂᓗ ᐃᓂᒥᒃ ᐊᓯᖏᓐᓄᑦ ᑲᑐᔾᔨᖃᑎᒌᓄᑦ ᓄᓇᓕᖕᒥᐅᓄᓪᓗ. 

●​ ᐃᓕᖅᑯᓯᓕᕆᓂᕐᒧᑦ ᑲᑐᔾᔨᖃᑎᒌᑦ ᑮᓇᐅᔭᓂᒃ ᐊᑐᖃᑦᑕᖅᑐᑦ ᓱᓇᒃᑯᑖᓂᒃ ᐊᒻᒪᓗ ᐱᓕᒻᒪᒃᓴᐃᓂᕐᒧᑦ ᓴᖅᑮᓂᕐᒧᑦ 
ᐱᕕᒃᓴᐅᔪᓂᒃ ᓱᕈᓯᕐᓄᑦ ᓯᓚᒥ ᐱᙳᐊᕈᓐᓇᕐᓗᑎᒃ ᖃᖓᑐᐃᓐᓇᒃᑯᑦ, ᐱᖃᓯᐅᑎᓪᓗᒋᑦ ᓱᓇᒃᑯᑖᑦ, 
ᐃᖅᑲᓇᐃᔭᕐᓂᖅ, ᐊᒻᒪᓗ ᖃᐅᔨᒪᓂᐅᔪᑦ ᖃᒧᑎᓕᐅᕐᓂᕐᒧᑦ ᐊᒻᒪᓗ ᐅᖅᑰᔪᓂᒃ ᐊᓐᓄᕌᓕᐅᕐᓂᕐᒧᑦ. 

ᐆᒃᑑᑏᑦ ᐊᔪᖅᑎᑕᐅᔪᓄᑦ ᐱᓕᕆᐊᖑᔪᓄᑦ 

ᑮᓇᐅᔭᑦ ᐃᑲᔪᖅᑐᐃᔾᔮᙱᑦᑐᑦ ᖃᓄᐃᓕᐅᕈᑎᓂᑦ ᐃᒪᐃᑦᑐᓂᑦ: 

●​ ᐃᑲᔪᖅᑐᐃᓂᖅ ᐋᖅᑭᒃᓱᖅᑕᐅᓯᒪᔪᓂᒃ, ᐃᓐᓇᕐᓄᑦ−ᐊᐅᓚᑕᐅᔪᓂᒃ ᐱᙳᐊᕐᓂᕐᓂᒃ ᖃᓄᐃᓕᐅᕈᑎᓂᒃᓘᓐᓃᑦ 
(ᓲᕐᓗ, ᐃᖅᑲᓇᐃᔭᖅᑎᓂᒃ ᐱᖁᑎᓂᒡᓘᓐᓃᑦ ᐋᖅᑭᒃᓱᖅᑕᐅᓯᒪᔪᓄᑦ ᐱᙳᐊᕐᓂᐅᔪᓄᑦ; ᐃᑲᔪᖅᑐᐃᓂᖅ 
ᐱᙳᐊᖅᑎᐅᖃᑎᒌᓂᒃ ᐊᐅᓪᓚᕐᓂᐊᖅᑎᓪᓗᒋᑦ ᓵᓚᖃᕋᓱᐊᕐᓂᕐᓄᑦ; ᐊᔪᕈᓐᓃᖅᑕᐅᕙᒃᑐᓄᑦ 
ᐊᐅᓪᓛᖅᓯᒪᕝᕕᖕᓄᑦ); 

●​ ᐊᑭᕋᖅᑑᑎᒋᔭᐅᓗᑎᒃ, ᒐᕙᒪᓕᕆᓗᑎᒃ, ᐅᕝᕙᓘᓐᓃᑦ ᓂᕈᐊᕐᓂᕐᒧᑦ ᐊᒃᑐᐊᓂᖃᕐᓗᑎᒃ; 

●​ ᖃᐅᔨᓴᕐᓂᕐᒨᖓᑐᐃᓐᓇᖅᑐᑦ; 

●​ ᐅᒃᐱᕐᓂᖃᖅᐸᑦ ᐅᕝᕙᓘᓐᓃᑦ ᐃᓚᐅᔭᕆᐊᖃᖅᐸᑦ ᖃᓄᑐᐃᓐᓇᖅ ᐅᒃᐱᕐᓂᓕᕆᓂᒃᑯᑦ; 

●​ ᐃᑲᔪᕐᓗᒋᑦ ᐃᒻᒥᒃᑰᖅᑐᑦ ᐅᕝᕙᓘᓐᓃᑦ ᐱᔪᒪᔪᑦ; 

●​ ᐱᕈᖅᑎᑦᓯᓗᑎᒃ ᐃᑲᔫᑎᒃᓴᓂᒃ ᐅᕝᕙᓘᓐᓃᑦ ᓴᓂᕐᕙᒃᑕᐅᓯᒪᔪᓂᒃ ᑮᓇᐅᔭᓂᒃ; 

●​ ᒪᓂᒪᑎᑦᓯᓗᑎᒃ ᖃᕆᑕᐅᔭᒃᑯᑦ ᐱᓕᕆᐊᒃᓴᓂᒃ ᓄᑕᖅᑲᓄᑦ; 

●​ ᑕᐅᑐᒐᖃᓪᓗᐊᑕᕐᓗᑎᒃ ᓂᐅᕕᕐᓂᕐᒥᒃ ᓯᓚᒥ ᐱᙳᐊᕐᕕᖕᓂ ᐱᖁᑎᓂᒃ ᐅᔾᔨᕐᓇᖅᓯᑎᑦᓯᙱᓪᓗᑎᒃ ᓯᓚᒥ 
ᐱᙳᐊᕐᓂᕐᒧᑦ ᐱᓕᕆᐊᖑᕙᒃᑐᓂᒃ; 

●​ ᑕᐅᑐᒐᖃᓪᓗᐊᕐᓗᑎᒃ ᑮᓇᐅᔭᖃᖅᑎᑕᐅᓪᓗᐊᑕᖅᑐᓂᒃ ᐱᓕᕆᐊᒃᓴᖅᑕᖃᙱᓪᓗᓂ; 

●​ ᐃᓚᐅᑎᓪᓗᒋᑦ ᐊᖏᔪᑦ ᐊᑭᑐᔫᑎᑦ ᐱᓕᕆᐊᑦ (ᓲᕐᓗ, ᓇᑉᐸᖅᑎᕆᓂᖅ ᓇᑉᐸᖅᑎᖅᑕᐅᓯᒪᔪᓂᒃ 
ᓂᐅᕕᕐᓂᕐᒥᒡᓘᓐᓃᑦ ᓄᓇᒥᒃ ᐃᒡᓗᕐᔪᐊᓂᒡᓘᓐᓃᑦ); 

●​ ᐃᓚᓕᐅᑎᓗᒋᑦ ᓂᐅᕕᕐᓂᖅ ᐅᐊᔭᒨᖅᑐᓂᒃ ᐱᖁᑎᓂᒃ. 

ᐊᔪᖅᑎᑕᐅᙱᑦᑐᑦ ᐊᑭᓕᖅᓱᕆᐊᓖᑦ 

ᐱᓕᕆᐊᒃᓴᐃᑦ ᐱᒋᐊᕈᓐᓇᖅᐳᑦ 2026−ᒥ ᐊᑯᓂᐅᑎᒋᔪᓐᓇᖅᓱᑎᒡᓗ ᐊᕐᕌᒍᓄᑦ ᐱᖓᓱᓄᑦ, ᑮᓇᐅᔭᖁᑎᒋᔭᐅᔪᑦ 
ᐊᑐᖅᑕᐅᓯᒪᑐᐊᖅᐸᑕ ᓄᕕᐱᕆ 2028 ᓄᙳᐊᓂ. 

ᐊᑭᓕᖅᓱᒐᒃᓴᐅᔪᓐᓇᖅᑐᑦ ᐅᑯᓂᖓ ᐃᓚᖃᑐᐃᓐᓇᕆᐊᖃᖅᐳᑦ: 

●​ ᐊᒡᓚᕝᕕᓕᕆᔾᔪᑎᓄᑦ ᐊᑭᖏᑦ ᐊᒃᑐᐊᓂᓖᑦ ᐱᓕᕆᐊᒧᑦ 

●​ ᑐᓴᐅᒪᔪᓕᕆᔨᒃᑯᑦ 

●​ ᐊᖏᖃᑎᒌᒍᑎᒃᑯᑦ ᐃᖅᑲᓇᐃᔮᖅᑖᑎᑕᖅ ᐱᓕᕆᔨᒻᒪᕆᐅᓂᕐᒧᓪᓘᓐᓃᑦ ᐱᔨᑦᓯᕋᕐᓂᕐᒧᑦ ᐊᑭᓕᕆᐊᓖᑦ 

●​ ᐱᓕᕆᐊᒃᓴᒥᒃ ᖃᐅᔨᓴᕐᓂᖅ 

●​ ᑲᑎᒪᔾᔪᓯᐊᑦ 

●​ ᐱᖁᑎᑦ ᐃᓚᒃᓴᓪᓗ 

●​ ᐃᖅᑲᓇᐃᔭᖅᑎᑦ ᑮᓇᐅᔾᔭᒃᓵᖏᑦ ᐊᒃᑐᐊᓂᓕᖕᓄᓪᓗ ᐃᖅᑲᓇᐃᔮᓄᑦ ᐊᑭᖏᑦ 

●​ ᐱᓕᒻᒪᒃᓴᕐᓂᖅ ᐊᒻᒪ ᐃᓕᓐᓂᐊᖅᓯᓐᓈᑦ ᑲᑎᒪᓯᓐᓈᑦ 

●​ ᖃᖓᑦᑕᐅᑎᓄᑦ ᐃᖏᕐᕋᔾᔪᑎᓄᓪᓗ ᐊᑭᖏᑦ​
 

ᖃᓄ ᐱᓇᔪᒍᓐᓇᖅᐱᓯ 

ᑐᓂᓯᓗᑎᑦ ᐃᓚᐅᖃᑕᐅᔪᒪᔾᔪᑎᒥᒃ ᐅᕗᙵᕐᓗᑎᑦ www.annauma.ca. ᐃᓚᐅᖃᑕᐅᔪᒪᔪᑦ ᒪᑐᐃᙶᖅᑐᑦ ᕕᕗᐊᕆ 5, 

2026−ᒥᑦ, ᒫᑦᓯ 6, 2026−ᒧᑦ. 

ᐃᑲᔪᖅᑕᐅᔭᕆᐊᖃᕈᕕᑦ ᑎᑎᕋᖅᓯᓂᕐᒥᒃ ᐃᓚᐅᖃᑕᐅᔪᒪᔾᔪᑎᒥᒃ, ᖃᐅᔨᒋᐊᕐᕕᒋᓗᒍ ᐊᓐᓇᐅᒪ ᐃᕐᖐᓐᓈᖅᑕᐅᒃᑯᑦ 
ᐅᕗᖓ grants@annauma.ca ᐅᖄᓚᐅᑎᒃᑯᓪᓘᓐᓃᑦ ᐅᕗᖓ 867-222-5502.​
 

ᓯᓚᒥ ᐱᙳᐊᕐᓂᕐᒧᑦ ᐊᑐᖅᑕᐅᔪᓐᓇᖅᑐᑦ 

ᑲᑐᔾᔨᖃᑎᒌᓄᑦ ᕿᓂᖅᑐᓄᑦ ᐃᓱᒪᒋᔭᒃᓴᓂᒃ, ᖃᐅᔨᓴᕐᓂᕐᒥᒃ, ᐱᓕᕆᔾᔪᑕᐅᔪᓐᓇᖅᑐᓂᒡᓗ ᓴᖅᑭᑎᑦᓯᔪᒪᓪᓗᑎᒃ 
ᐱᐅᓯᒋᐊᖅᑎᑦᓯᔪᒪᓪᓗᑎᒡᓘᓐᓃᑦ ᓯᓚᒥ ᐱᙳᐊᕐᓂᕐᒧᑦ ᐱᓕᕆᐊᖑᕙᒃᑐᓂᒃ, Outdoor Play Canada (OPC) (OPC) 
ᐱᑎᑦᓯᕙᒃᐳᖅ ᐊᑕᖐᑦᓯᐊᖅᑐᓂᒃ ᑲᑎᖅᓱᖅᑕᐅᓯᒪᔪᓂᒃ ᖃᐅᔨᔾᔪᑕᐅᓯᒪᔪᓂᒃ−ᑐᙵᕕᓕᖕᓂᒃ ᐊᑐᖅᑕᐅᔪᓐᓇᖅᑐᓂᒃ. 
OPC-ᑯᑦ ᐃᑭᐊᖅᑭᕕᖓ ᑕᑯᒃᓴᐅᑎᑦᓯᕗᖅ ᐆᒃᑑᑎᓂᒃ ᑲᔪᓯᓂᖃᑦᓯᐊᖅᑐᓂᒃ ᐱᓕᕆᐊᖑᔪᓂᒃ, ᖃᐅᔨᓴᖅᓯᓂᕐᒧᑦ 
ᐅᓂᒃᑲᐅᓯᕐᓂᒃ, ᐊᑐᖅᑕᐅᑦᓯᐊᕈᓐᓇᖅᑐᓂᒡᓗ ᒪᓕᒃᑕᐅᕙᓪᓕᐊᕙᒃᑐᓂᒃ ᖃᐅᔨᓴᖅᓯᔪᓂᒃ ᖃᓄᖅ ᓯᓚᒥ ᐱᙳᐊᕐᓂᖅ 
ᑲᔪᓯᓂᖃᑦᓯᐊᕈᓐᓇᕐᒪᖔᑦ ᐊᔾᔨᒌᙱᕈᓘᔭᖅᑐᓂ ᐃᓂᓂ ᓄᓇᓕᖕᓂᓗ. 

ᑐᑭᓯᒋᐊᒃᑲᓐᓂᕈᒪᒍᕕᑦ, ᖃᐅᔨᒋᐊᕐᕕᒋᓗᒋᑦ ᐊᓐᓇᐅᒪ ᓄᓇᓕᖕᓂ ᑐᙵᕕᖓᑦ ᐃᕐᖐᓐᓈᖅᑕᐅᒃᑯᑦ ᐅᕗᖓ 
community@annauma.ca ᐅᖄᓚᐅᑎᒃᑯᓪᓘᓐᓃᑦ ᐅᕗᖓ 867-222-5502. 

Free to Play ᐊᔪᕐᓇᙱᑎᑕᐅᕗᖅ ᐱᓕᕆᖃᑎᒌᖕᓂᒃᑯᑦ ᐃᓚᐅᔪᓄᑦ ᓄᓇᓕᖕᓂ ᑐᙵᕕᒋᔭᐅᔪᓄᑦ, Waltons Trust, 
Lawson Foundation, ᐊᒻᒪ Canadian Jumpstart Charities. 

